IZVJEŠTAJ FEDERALNOG MINISTARSTVA RASELJENIH OSOBA I IZBJEGLICA ZA 2015. GODINU SA EFEKTIMA ULAGANJA

Aktivnosti Federalnog ministarstva raseljenih osoba i izbjeglica bile su usmjerene na:
- Provođenje procesa povratka izbjeglica iz BiH i raseljenih osoba u BiH,
- Rekonstrukcije stambenih jedinica za potrebe povratka,
- Osiguranje uslova održivog povratka i procesa reintegracije u BiH,
- Nastavku aktivnosti na zatvaranju kolektivnih centara i
- Socijalno-ekonomskoj održivosti povratka.

Ukupna ulaganja FMROI u projekte održivog povratka, kao i u druge projekte su više od 35 miliona KM,  od čega su više od 23 miliona  KM sredstva iz Budžeta FBiH, a ostali dio su sredstva Svjetske banke (sanacija šteta od poplava), Saudijskog fonda i drugih donatora (rekonstrukcija i obnova stambenih jedinica).
Posebna pažnja je posvećena izgradnji i sanaciji infrastrukturnih i drugih objekata od značaja za širu društvenu zajednicu, projektima samozapošljavanja povratnika izmeđju ostalog i kroz  izgradnju i opremanje farmi brojlera, zatim obnovi stambenih jedinica, projektima obavljanja pripravničkog staža i stipendiranju studenata povratnika. Kada je riječ o infrastrukturalnim projektima, Ministarstvo je bilo uključeno kao direktni implementator ili putem sufinansiranja transfera čiji su korisnici bili lokalne zajednice. Ovo ministarstvo kao implementator je učestvovalo u 37 projekata, te je zahvaljujući ovim projektima  asfaltirano više od  27.000 metara  puteva, a vrijednost izvedenih radova je iznosila više od 3 miliona KM.

Kada je riječ o implementatorima korisnicima, a odnose se uglavnom na novčane transfere i dodjelu građevinskog materijala, mogu istaći da je takvih projekata bilo više od 100 i da je  vrijednost ulaganja iznosila više od 5 miliona  KM.

U cilju što kvalitetnije realizacije programa samozapošljavanja povratnika, pažnja je posvećena projektima izgradnje farmi brojlera, dodjeli junadi za tov, izgradnji plastenika, te nabavci sadnica. Mogu istaći da je  Ministarstvo  učestvovalo u finansiranju  izgradnje i opremanja farmi brojlera po principu „ključ u ruke“, a  riječ je o farmama  u skali od 5.000 do 15.000 brojlera.  Kao rezultat ovog projekta očekuje se uzgoj 140.000 komada brojlera u jednom turnusu i zapošljavanje 19 korisnika i  članova njihovog domaćinstva, kao i dodatnih radnika. 

Tokom 2015. realizirano je 500 projekata u poljoprivredi, koji su uključivali i dodjelu neophodne mehanizacije. Kroz  ove vidove pomoći indirektno je pružena podrška zapošljavanju 523 nosilaca domaćinstva, a ukupna vrijednost realiziranih projekata je 2 miliona KM. 
Naravno, održivi povratak nezamisliv je bez obnove stambenog fonda, tako da smo učestvovali u rekonstrukciji i obnovi stambenih jedinica kroz projekte po sistemu „Ključ u ruke“, te je na taj način obnovljeno 430 stambenih jedinica.
Posebno treba istaći, na što smo jako ponosni,  projekte volontiranja povratnika i stipendiranja studenata povratnika u RS. Tako 84 mlada povratnika s VSS obavljaju pripravnički staž kod 33 poslodavca u općinama povratka. Vrijednost  programa  485.900  KM.  Za akedemsku 2014/15. godinu odobreno je 115 stipendija za studente povratnike, a za 2015/2016. godinu dodijelili smo  čak 381 stipendiju u iznosu od 223.200 KM.

Kada je riječ o Programu-investicija  na javni poziv,  zaprimili smo  103 projekta koji se, odnose na zapošljavanje novih radnika u metalskoj, drvo-prerađivačkoj i prehrambenoj industriji i uslužno-ugostiteljskoj djelatnosti. Ukupna sredstva za realizaciju ovih projekata iznose više od 38 miliona KM. Njihovom realizacijom obezbjedilo bi se zapošljavanje za više od 600 novih radnika iz povratničke populacije, što se direktno  odražava kroz ekonomsku održivost na razvojnu komponentu povratka. Pozitivan trend nastavićemo i u 2016. godini. Raspisano je više javnih oglasa, a riječ je o projektima za izgradnju i sanaciju infrastrukturnih objekata od značaja za širu društvenu zajednicu u mjestima povratka, proljetnu i jesenju sadnju voća, zapošljavanje i samozapošljavanje povratnika u poljoprivredi, stipendiranju studenata povratnika na području Republike Srpske. Također, raspisan je javni oglas za podršku projektima male privrede i porodičnog biznisa, čijim realiziranjem u 2016. godini očekujemo zapošljavanje više od 100 povratnika.

Predstavnici Federalnog ministarstva raseljenih osoba i izbjeglica učestvovat će u pripremi, podršci, organiziranju i provođenju obilježavanja godišnjica i ukopa nevinih žrtava rata (Srebrenica, Bratunac, Višegrad, Zvornik, Kozarac, Prijedor, Vlasenica, Žepče) i finansijskoj pomoći za realizaciju u izgradnji spomen obilježja na prostoru Bosne i Hercegovine.


